
SEBAIK-BAIK MANUSIA, YANG PALING BERMANFAAT 
(23 April 2021M/  11 Ramadan 1442H) 

Sidang Jemaah yang dirahmati Allah, 

Marilah kita meningkatkan ketakwaan kepada Allah SWT dengan penuh 

keyakinan dan  keikhlasan dengan melakukan segala suruhan-Nya dan 

meninggalkan segala larangan-Nya. Mudah-mudahan kita menjadi 

insan yang beriman dan bertakwa serta selamat di dunia dan selamat di 

akhirat. 

 Sebelum melanjutkan bicara, suka khatib memberi peringatan. Marilah 

kita tinggalkan perkara lagha yang bertentangan dengan sunnah serta 

adab, iaitu tindakan yang memesongkan perhatian daripada mendengar 

khutbah dan isi kandungannya. Ini termasuklah perbuatan berbual-bual, 

tidur dengan sengaja dan bermain telefon bimbit. Mimbar pada hari ini 

akan membicarakan khutbah bertajuk: “Sebaik-baik manusia, yang 

paling bermanfaat”. 

 

Muslimin yang dimuliakan Allah, 

Bertapa banyak nikmat Allah SWT yang telah dianugerahkan kepada 

manusia. Pelbagai maklumat dikongsi bersama termasuk nikmat 

kesihatan, umur, rezeki, harta kekayaan, kebahagiaan dan lain-lain lagi. 

Allah SWT tidak pernah mensia-siakan hamba-Nya terutama sekali bila 

hamba-Nya sentiasa mensyukuri segala nikmat tersebut malahan 

nikmat-nikmat itu akan bertambah. Sebagaimana firman Allah SWT 

dalam surah Saba’ ayat 39: 

ِّفُهُ ... ءٖ فَهُوَ يُُۡل ِّن شََۡ نفَقۡتُم م 
َ
ِّيَ وَهُوَ خَيُۡۡ     ۥ وَمَآ أ ازِّق    ٣٩  الرَّ

 
Maksudnya: “Dan apa sahaja yang kamu belanjakan untuk kebaikan 

maka Allah akan menggantikannya dan Dialah sebaik-baik pemberi 

rezeki”. 

Adapun cara kita mensyukuri nikmat tersebut adalah dengan mentaati 

segala perintah-Nya dan menjauhi segala larangan-Nya seperti 

mendirikan solat fardhu lima waktu dan berpuasa Ramadan. Selain itu, 

menjadi manusia yang istiqamah memberi manfaat juga tergolong 

dalam golongan orang yang bersyukur. 

 

Sidang Jemaah yang dirahmati Allah, 

Seorang Muslim hendaklah menyedari bahawa apa yang dilakukannya 

terhadap orang lain maka faedahnya akan berbalik kepada dirinya 

sendiri. Dengan berbuat baik kepada mereka yang memerlukan, nescaya 

Allah akan mengganjari dan memberkati hidupnya dunia dan akhirat. 

Kini di media sosial sering ditular kisah-kisah mereka yang aktif 

membantu masyarakat. Betapa ajaibnya hidup mereka yang sering 

memberi manfaat. Semakin banyak kos yang keluar membantu mereka 

yang susah, semakin banyak pula rezeki yang datang mencurah-curah. 

Justeru, suka khatib mencadangkan beberapa langkah bagi menjadi 

manusia yang memberi manfaat pada orang lain. 

Kunci utama adalah kemahuan untuk memberi manfaat kepada orang 

lain. Oleh itu bersedekahlah. Jika memiliki ilmu, berkongsilah dengan 

orang lain lebih-lebih lagi pada bulan Ramadan ini. 

Dalam sebuah hadis riwayat al-Imam al-Bukhori rahimahullah, daripada 

Ibnu ‘Abbas ra. maksudnya: 

“Adalah Nabi  صلى الله عليه وسلم seorang yang paling pemurah dan menjadi lebih 

pemurah pada bulan Ramadan ketika Jibril as. bertemu dengannya. Jibril 

as. bertemu dengan Nabi pada setiap malam di bulan Ramadan untuk 

mengulangkaji al-Quran dan kemudiannya Rasulullah صلى الله عليه وسلم menjadi lebih 

pemurah daripada hembusan angin yang pantas”. 

 

Langkah seterusnya adalah dengan bertindak segera. 

Apa yang dapat kita berikan kepada orang lain perlu dilaksanakan segera. 

Tidak perlu menunggu menjadi kaya-raya baru nak menderma. 

Berkongsilah setakat yang ada. Sekurang-kurangnya doakanlah kebaikan 

atau tulislah perkara yang baik-baik di akaun media sosial kita sendiri. 

Mudah-mudahan amal ini menambah pahala akauan akhirat kita di sana. 

 

Sidang Jemaah yang dimuliakan Allah, 

Marilah kita mengambil roh Ramadan yang mulia ini dengan menjadi 

manusia yang paling bermanfaat walau siapa pun kita; sebagai seorang 

anak soleh yang sentiasa berbakti terhadap ibubapa, sebagai suami yang 

melayan isteri dengan baik atau seorang bapa yang menjadi idola anak-

anak. 

Mengakhiri khutbah, khatib ingin menyeru sidang hadirin semua untuk 

mengimbas semula intipati khutbah pada minggu ini: 

Pertama: Menjadi orang yang paling bermanfaat adalah salah satu cara 

menzahirkan rasa syukur kepada Allah diatas segala nikmat kurnian-Nya. 

Kedua: Setiap orang boleh menjadi pemberi manfaat mengikut 

kemampuan masing-masing. 

Ketiga: Ramai yang tahu berbuat baik itu mulia tetapi tidak semua yang 

mahu. Maka bersegeralah bertindak melakukan kebaikan. 

Firman Allah dalam Surah al-Imran ayat 133: 

ِّكُمۡ وجََنَّةٍ عَرۡضُهَا   ب  ِّن رَّ ِّلََٰ مَغۡفِّرَةٖ م  مَوَٰتُٰ ٱ۞وسََارِّعُوٓاْ إ رۡضُ ٱ وَ   لسَّ
َ
ِّلۡمُتَّقِّيَ    لۡۡ تۡ ل عِّدَّ

ُ
   ١٣٣أ

Khutbah Kedua 

(Bulan April 2021) 

Ya Allah dengan sifatMu yang Maha Pemurah dan Maha Mendengar! 

Kami hambaMu yang lemah merayu kepadaMu agar engkau angkat dan 

hilangkan segera wabak penyakit Covid-19 yang sedang melanda kami 

agar dapat kami melaksanakan syiarMu dengan sempurna.  

Ya Allah jadikanlah kami dan keturunan kami orang-orang yang 

istiqamah mendirikan solat secara berjemaah serta mengeluarkan zakat 

dan waqaf. Rahmatilah kehidupan mereka. Sesungguhnya hanya 

kepadaMu jua Ya Allah, doa kami mohon diperkenankan dan diterima. 

